Dechrau cerdd i ferch ifanc gwedi i’w chariad ei gwrthod, i’w chanu ar Ddiniweidrwydd.

1.

Fy hen gymdogion, clywch gynghorion, gwanna’ foddion, gennyf fi,
Pob merch wastad, trwsiad traserch, rwy’n gyrru o serch i’ch annerch chwi;
Y galon ffalsa’ trwy’r byd yma a fydd yn amla’ drecha’ ar droed,
Bu gariad perffeth a’i reoleth gan bawb unweth o bob oed;
Yrŵan trawster ers hir amser fu’n ddibrinder yn ein bro,
Gwir gydwybod, gywir amod, eitha’ ei phennod, aeth i ffo.

2.
Gwirionedd hefyd yr un ffunud, eitha’ gwynfyd, aeth ar gudd,

Celwydd dybryd yn yr hollfyd er ys ennyd yma sydd;
Cymrwch beunydd ufudd ofal, rhai’n rhy feddal yma fydd,
Llawer gwenfron aeth yn wirion wrth wrando ar feibion ffeilsion ffydd;
Gwrandewes inne eirie oerion un o’r meibion wiwlon wedd,
Fe fuase yn loyw yn codi i’m cadw petase yn farw yn ei fedd.

3.
Roedd mor fwyn ei ’madroddion na choelie galon moddion merch

Wrth ei wrando fo’n declario fod modd i’w safio, mawr ei serch;
Roedd mewn munud yn ymsymud i fynd i’r gweryd, oera’ gwaith,

Dim ni safie ei oes o dridie on’d awn i’w freichie modde maith;
Nid oedd wannach calon glafach na neb ei burach yn y byd,
Pob merch gryno fuase yn brifo wrth wrando’r Cymro yn cwyno cyd.
4.
Nid oedd gysur tan yr awyr i’w fawr ddolur ffraethbur ffri

Na dim daearol iddo yn llesol, iawn dw’ ufuddol, ond y fi;
A minne yn cwyno i’r cledi oedd arno ac yn dyfeisio llunio’n llawn
I’w dynnu o’r dirmyg, oese ysig—byth yn unig beth a wnawn?
Mi feddylies pan y’i clywes yn dweud ei gyffes, hanes hy,

Fod ei dormach yn ddau trymach ddigyfeddach nag a fu. 

5.
Ond gwedi’r mabieth dim ond gweinieth oedd yr areth lyweth lefn, 
Nid oedd, rwy’n dirnad, ddyn yn ’r hollwlad mwy ei anghariad yn ’y nghefn;
Nid oedd ei glefyd ond byr ennyd neu ryw freuddwyd ar ei fron,
Trwm y clwyfodd, buan ’mendiodd, y mae ymysg lluodd eto’n llon;
Trwy Dduw’r uchelne’ iach wyf finne er maint maleisie drwg ei lun,
Lwc oedd imi wrth gadw ei gwmni, gallaswn doddi ym mreichie’r dyn.
6.
Rwy’n dallt pe cawse fo ei blesere fel y troese’r donie da,

’Y ngado-i beunydd tan fy nghystudd, mwyndeg newydd, mynd yn gna’,
Ond gan ysgafned oedd ei ludded yr wyf yn gweled, dyna’r gwir,
Aed i rodio’r fan y mynno, ni wiw mo’r wylo amdano ar dir;
Ysgafn ddigon ymysg meibion y gall ’y nghalon fwynlon fod,
Ar ei fwynder, mawr ei ffalster, ni ro-i fawr hyder tan y rhod.

7.
Ail i’r llwynog llyfn cynffonnog dauwynebog tonnog tyn,
Ceisio twyllo’r fan lle gallo, y fi fu’n gwylio heno hyn;
Mae fo yn ddigon iach ei galon mewn cywir dôn o’m cariad i,
Hwyr a bore o’i gariad ynte, wycha’ fodde, iach wyf fi;
Y merched gwynion a’r morynion cu lân foddion coelian’ fi,

Na choeliwch siarad mab yn wastad oni bydd o â chariad beth i chwi.
8.
Ymbell Gristion pur ei galon yn gywir foddion a gâr ferch
A’r llall â gweinieth taer naturieth i’w denu, ysyweth, yn ddi-serch;
Ond cymrwn ofal tan y treial rhag inni amal feddal fyw
Gan gadw’n ffyddlon onest union holl orchmynion doethion Duw;
Tra bo merch gryno yn rhydd ei dwylo hawdd yw gwrando ar ryw rai,
Rhof finne yn hwylus ffarwél iachus i’r glanddyn lliwus heb ddim llai.

Dechrau Cerdd i ferch Ifangc gwedi yw chariad i gwrthod yw chanu ar Ddiniweidrwydd.

1.

Fy hen gymdogion clowch gynghorion gwana foddion geni fi,

Pob merch waiad [ ]siad traserch rwi’n gyru o serch eich anerch chwi

Y calon ffalsa trwy’r bydyma a fydd ynamla drecha ar droed

Bu gariad perpheth ai reoleth gan bawb unweth o bob oed,

Yr wan trowster ers hîr amser fu’n ddi brinder yn in bro,

Gwir gydwybod gowir amod eitha i ffennod aeth i ffô.

2.

Gwirionedd hefyd yr un ffunud eitha gwnfyd aeth ar gydd,

Celwydd dybryd yn yr holl fyd erus ennyd yma sudd,

Cymerwch beunydd ufudd ofal rhai’n rhu feddal yma fydd

Llawer gwenfron aeth yn wirion wrth wrando ar feibion ffeilsion ffydd,

Gwrandewais ine eirie oerion un or meibion wiwlon wedd

Fe fase’n loew yn codi im cadw py dase’n farw yn î fedd.

3.

Yr oedd mor fwyn i fadroddion na choelie galon moddion merch,

Wrth i wrando fo’n declario fod modd i safio mawr i serch

Yr oedd mewn mynud yn ymsymud i fynd ir gwerud oera gwaith,

Dim ni safie i oes o dridie ond awn yw freichie modde maith

Nid oedd wanach calon glafach na neb oi burach yn y byd

Pob merc gryno fase’n brifo wrth wrando’r cymro’n cwyno byd,

4.

Nid oedd gysur tan yr awyr iw fawr ddolur ffraeth bur ffri,

Na dim daiarol iddo’n llesol Jawn dw ufuddol ond y fi,

A mine yn cwyno ir cledi oedd arno ag yn dyfeisio llinio’n llawn,

Yw dynu or dirmig oese ysig byth yn inig beth awnawn,

Mi feddylies pan i clowes yn dweud i gyffes hanes hy,

Fod i dormach yn ddau trymach ddi gyfeddach nag a fu. 

5.

Ond gwedi’r mabieth dim ond gweinieth oedd yr areth l[ ]weth le[ ]

Nid oedd yr wi’n dirnad ddyn’r holl wlad mwy i anghariad yn ynghefn

Nid oedd i glefyd ond byr ennyd ne riw freyddwyd ar i fron

Trwm y clwyfodd buan mendiodd y mae y mysg lluoedd etto’n llon

Trwy Dduw’r uchelne Jach wy fine er maint malisie drwg i lun

Lwc oedd ime wrth gadw i gwmni gallaswn doddi ymreichio’r dyn

6.

Rwi’n dallt py cowse fo i blesere fel y troyse’r donie da,

Yngado i beynydd tan fy nghystydd mwyn deg newydd mynd yn gna

Ond gan ysgafned oedd i ludded yr wyf yn gweled dyna’r gwir

Aed i rodio’r fan y myno ni wiw mor wylo amdano ar dir

Ysgafn ddigon y mysg meibion a gall y nghalon fwynlon fod

Ar i fwynder mawr i ffalster ni roi fawr hyder tan y rhôd.

7.

Ail ir llwynog llyfn cynffonog dau wynebog tonnog tyn

Ceisio twyllo fan lle gallo y fi fu’n gwirio heno hyn,

Mae fo’n ddigon jach i galon mewn cowir dôn am cariad [  ]

Awyr a bore oi gariad ynte wcha fodde Jach wi fi,

Y merched gwnion ar morynion cu lan foddion coelian fi,

Na choeliwch siarad mab yn wastad oni bydd o a chariad beth i chwi

8.

Ymbell gristion pur i galon yn gowir foddion agar ferch

Ar llall a gweinieth taer nattyrieth yw denu o soweth yn ddi serch

Ond cymrwn ofal tan y treial rhag ini amal feddal fyw,

Gan gadw yn ffyddlon onest inion holl orchmynion doethion Duw

Tra bo merch gryno yn rhydd i dwylo hawdd yw gwrando rhuw rhai

Rhoi ine yn hwylus ffarwel Jachus ir glanddyn lliwys heb ddim llai

Hugh Jones Llangwm ai cant

Y testun

Argraffwyd yn yr Amwythig tros Thomas Mark. Nid oes dyddiad ar yr wynebddalen.

